
Kadaengane ki Ngudradrekay

Kay Ngudradrekay kaika takalra miaki drumane ka zuku, ku
nipaasipane ki swakunkuane taulraw si tulru ka kudrulu. Taabekele ku
umaumase, ai swaadraw ku daedae; yakay ku tatucekelane,
tatuumaumaumane, aciacilay, ku taalualupane, laka swadraadrawnga kay
taalualupane, maagisi ki Ngubabuculu, ki Bunungu, Piniwmanayan,
kikaynga mialri kipuraithi ki sakamaelanane ka zuku si mialri ikaynga ku
kadaengane lini.

Amani sasuadraw ku kadaengane, la pasuiva ku apangimiane
pawtaleke si taalupane si patwalay ku akaneane. Saniange taalupane
amanilringa ku paedhale ku tinukakudhanane ki cekele ki palawlawbane ki
sawvalay, lamakelrekelrete ku taliliniane ku taalualupane, lupana latara
tusualupu ki talialaalay ka pikadaengananelringa.

Yakay ku latalialaaladhane ku daedae ku drakerale, la tusabaadhane
lumathaethareve, lakatinukucingalrane turamuru kikay kadaengane. Kikay
asanengane mialri ka makalra ku raceve, ikay drekay angatungatu, ku
tamuane thurade ku bulri baali, ikay drakerale ki takilrenelrenegane ku

saalibane sadralriane satuacapadhane; kay drekay tapautaitayyane si kutu

tukuray si ragerage; tapauvurasirasiane si drumane ka taleke; ikay
talilabelabe tapaubecebecengane.

Swaadraw ai, makalra ku alrisapesape, sisiane, lalrenelrenegane, lakai
mak pawpagay, lakamani ku kituadraw kikay becenge, amani ku
katalekanelringa ki Ngudradrekay, adravane kaika swaadraw ku daedae, tara
kiadredreme ku apawbecengae, ala pauvurasi, pawatay, lapanay si
karidrange. Kai mathariri ku kadalranane papia umauma, lakakucingalre
salri pupayrange, la sutatiki, lakaika kialangay tupaysu, kikay takakalranga
ku tinua tuangatungatu lamalra ku paysu patwalay ki swakunkuane,

Ku matitutubinga, kiatuhulrice ki swasihu, lakabekelane ku nidange,
adravane swadraadraw, sakalara ku pacase, kai maka kiaramaw ki
kadaengane ki swadratane kitukucingalre, kai madu maka arakay si malra
ku paysu, taliadraw ku apiane madu matisidrama, Akisamulane ta balrithi ku
tinukakudhanane ki sihu, apelane kikay kalithane ki kadaengane si kipaysu

si paadili ki tacekecekelane.

